
Umsögn frá velferðarsviði Kópavogsbæjar vegna áforma félags- og  
vinnumarkaðsráðuneytisins um frumvarp til laga um málefni innflytjenda.

Velferðarsvið Kópavogsbæjar telur mikilvægt að gert verði mat á fjárhagslegum áhrifum 
frumvarps til nýrra laga á sveitarfélögin. Tryggja þarf að tekjustofnar sveitarfélaga standi 
fjárhagslega undir mögulegum kostnaðarauka sem kunni að verða vegna lagabreytinga.

Áhyggjur eru af því ef fyrirhugaðar breytingar nái fram að ganga að heildarsýn í vinnslu mála 
tapist og að aðgreining aukist milli ólíkra hópa sem sækja velferðarþjónustu þar sem 
einstaklingum verður vísað á fleiri staði og þjónusta ekki samræmd á einum og sama 
staðnum. Ekki verður séð hvernig áformin geti aukið yfirsýn og samspil milli kerfa. Það er mat 
undirritaðra að tillögurnar ýti frekar undir aðgreiningu og að yfirsýn tapist. 

Flóttafólki er veitt mjög sérhæfð ráðgjöf innan sveitarfélaga sem eru með samninga um 
samræmdra móttöku flóttafólks. Mikilvægt er að fá úr því skorið hvernig ríkið ætli að tryggja 
sveitarfélögunum áfram fjármagn til þess að þjónusta flóttafólk hvað varðar aðra þá þætti 
sem Vinnumálastofnun mun ekki bera ábyrgð á. Það hefur orðið til mikil þekking innan 
velferðarþjónustu sveitarfélaganna í vinnu með flóttafólki og mikilvægt að sú þekking tapist 
ekki við fyrirhugaðar breytingar á lögum um málefni innflytjenda. 

Ennfremur eru áhyggjur af því að ekki sé ávarpað hvernig haga eigi félagslegri ráðgjöf við 
barnafjölskyldur eins og t.d. varðandi skólamál, heilsugæslu og annað sem tilheyrir 
nærþjónustu sem er tímafrek þjónusta en gríðarlega mikilvæg til þess að styðja 
barnafjölskyldur flóttafólks og aðra hópa í viðkvæmri stöðu.  

Velferðarsvið Kópavogsbæjar tekur undir þær umsagnir sem þegar hafa borist frá 
Reykjavíkurborg og Akraneskaupstað. Óskað er eftir því að ofangreindar athugasemdir verði 
hafðar til hliðsjónar í áframhaldandi vinnu í að móta þjónustu við flóttafólk á Íslandi þar sem 
heildarsýn og mennska er höfð að leiðarljósi. Tryggja þarf gott samráð og samtöl við 
sveitarfélögin sem hefur skort í aðdraganda fyrrnefndra breytingartillagna sem mun hafa 
áhrif á notendur og starfsfólk sem sinnir af alúð þjónustu til flóttafólks.

Virðingarfyllst f.h. velferðarsviðs Kópavogsbæjar,

           Jóhanna Lilja Ólafsdóttir                                                                  Þóra Kemp
Skrifstofustjóri á skrifstofu sviðsstjóra                                  Skrifstofustjóri á skrifstofu ráðgjafar




		2025-08-14T15:28:40+0000
	Reykjavík
	Undirrita skjal úr OneCRM


		2025-08-14T15:29:36+0000
	Iceland
	Samþykkt




